
ՈՐՈՇՈՒՄ
__________ 2014 թվականի N ____ - Ն
ԱՄԵՐԻԿԱՅԻ ՄԻԱՑՅԱԼ ՆԱՀԱՆԳՆԵՐԻ ՔԱՂԱՔԱՑԻՆԵՐԻՆ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՄՈՒՏՔԻ ՎԻԶԱՅԻ ՊԱՀԱՆՋԻՑ ԱԶԱՏԵԼՈՒ ՄԱՍԻՆ
Համաձայն «Օտարերկրացիների մասին» Հայաստանի Հանրապետության 9-րդ հոդվածի 5-րդ մասի` Հայաստանի Հանրապետության կառավարությունը որոշում է.

1. Ամերիկայի Միացյալ Նահանգների քաղաքացիների համար սահմանել առանց մուտքի վիզայի այցելությունների ռեժիմ 2015 թվականի հունվարի 1-ից:

2. Սահմանել, որ Ամերիկայի Միացյալ Նահանգների քաղաքացիներն առանց մուտքի վիզայի կարող են գտնվել Հայաստանի Հանրապետության տարածքում «Օտարերկրացիների մասին» Հայաստանի Հանրապետության օրենքի 7-րդ հոդվածի 1-ին մասով սահմանված ժամկետով:

3. Հայաստանի Հանրապետության արտաքին գործերի նախարարին` սույն որոշման մասին ծանուցել Ամերիկայի Միացյալ Նահանգներին:
4. Սույն որոշումն ուժի մեջ է մտնում պաշտոնական հրապարակմանը հաջորդող օրվանից:

ՀԻՄՆԱՎՈՐՈՒՄ
«Ամերիկայի Միացյալ Նահանգների քաղաքացիներին Հայաստանի Հանրապետության մուտքի վիզայի պահանջից ազատելու մասին» ՀՀ կառավարության որոշման ընդունման
1. Ընթացիկ իրավիճակը և իրավական ակտի ընդունման անհրաժեշտությունը
«Օտարերկրացիների մասին» Հայաստանի Հանրապետության օրենքի 9-րդ հոդվածի 5-րդ մասով սահմանված է փոխադարձության հիման վրա կամ անհրաժեշտության դեպքում նաև միակողմանիորեն որոշ պետությունների քաղաքացիների համար առանց մուտքի վիզայի այցելությունների ռեժիմ սահմանելու հնարավորությունը: 
Ամերիկայի Միացյալ Նահանգների քաղաքացիների նկատմամաբ մուտքի վիզայի պահանջի վերացումը պայմանավորված է Հայ-ամերիկյան միջկառավարկան նիստի արդյունքում ստորագրված գործողությունների ծրագրի 28-րդ կետով, որի համաձայն` «Երկու կողմերը կվերջնականացնեն վիզայի  ազատականացման գործընթացը` հաստատելով ազատ վիզայի ռեժիմ Ամերիկայի Միացյալ Նահանգների քաղաքացիների համար, ինչպես նաև տաս տարի բազմակի մուտքի վիզա Հայաստանի Հանրապետության քաղաքացիների համար»: 
Հետևապես, առաջարկը բխում է Հայաստանի Հանրապետության և Ամերիկայի Միացյալ Նահանգների` մուտքի վիզայի ռեժիմը դյուրացնելու մասին պայմանավորվածությունից, որը նախատեսում է Ամերիկայի Միացյալ Նահանգների կողմից Հայաստանի Հանրապետության քաղաքացիների նկատամբ տաս տարվա բազմակի մուտքի վիզայի տրամադրման հնարավորություն: 

2. Կարգավորման նպատակը 
Որոշման ընդունումը թույլ կտա Ամերիկայի Միացյալ Նահանգների քաղաքացիներին այցելել Հայաստանի Հանրապետություն և մնալ Հայաստանի Հանրապետության տարածքում առավելագույնը 180 օր ժամկետով` մեկ տարվա ընթացքում` ազատելով նրանց մուտքի վիզա ձեռք բերելու պահանջից: 

3. Նախագծի մշակման գործընթացում ներգրավված ինստիտուտները և անձինք
Նախագիծը մշակվել է ՀՀ Արտաքին գործերի նախարարության իրավաբանական և հյուպատոսական վարչությունների կողմից: 
4. Ակնկալվող արդյունք

Որոշման նախագիծը նպատակ է հետապնդում ազատականցնել մուտքի վիզայի հետ կապված հարաբերությունները Ամերիկայի Միացյալ Նահանգների հետ, նպաստել Ամերիկայի Միացյալ Նահանգների քաղաքացիների` Հայաստանի Հանրապետություն այցերի աճին և միտված է Ամերիկայի Միացյալ Նահանգների կողմից փոխադարձության հիման վրա` Հայաստանի Հանրապետության քաղաքացիների` Ամերիկայի Միացյալ Նահանգների մուտքի վիզայի ձեռք բերման դյուրացմանը:  
ՏԵՂԵԿԱՆՔ

«Ամերիկայի Միացյալ Նահանգների քաղաքացիներին Հայաստանի Հանրապետության մուտքի վիզայի պահանջից ազատելու մասին»

ՀՀ կառավարության որոշման ընդունման կապակցությամբ այլ նորմատիվ իրավական ակտերի ընդունման անհրաժեշտության մասին
«Ամերիկայի Միացյալ Նահանգների քաղաքացիներին Հայաստանի Հանրապետության մուտքի վիզայի պահանջից ազատելու մասին» ՀՀ կառավարության որոշման ընդունման կապակցությամբ այլ նորմատիվ իրավական ակտեր ընդունել անհրաժեշտ չէ:
ՏԵՂԵԿԱՆՔ

«Ամերիկայի Միացյալ Նահանգների քաղաքացիներին Հայաստանի Հանրապետության մուտքի վիզայի պահանջից ազատելու մասին»

ՀՀ կառավարության որոշման ընդունման դեպքում պետական բյուջեում ծախսերի և եկամուտների ավելացման կամ նվազեցման մասին
«Ամերիկայի Միացյալ Նահանգների քաղաքացիներին Հայաստանի Հանրապետության մուտքի վիզայի պահանջից ազատելու մասին» ՀՀ կառավարության որոշման ընդունման դեպքում պետական բյուջեում նախատեսվում է եկամուտների նվազեցում` տարեկան շուրջ 146 000 000 դրամի չափով (ընդ որում` 113 000 000 դրամը 2013 թվականի ընթացքում ՀՀ ոստիկանության կողմից ԱՄՆ քաղաքացիների մուտքի վիզաների ձևակերպման համար գանձված գումարն է, իսկ 33 000 000 դրամը` ՀՀ դեսպանությունների կողմից գանձված գումարը):
